
Desse vitneutsegnene vart samla inn for å få eit innblikk i relasjonane mellom dei tilsette og objekta i romma. I ein periode på 18 månader intervjua utvalet alle tilsette ut ifrå spørsmål om kva relasjonar dei hadde til romma og objekta i rommet. Me ynskte gjennom fordomsfrie attgivingar av utsegnene til forsøkspersonane å få eit innblikk i arbeidsgangen på staden og undersøkja kva moglege påverknader dei tilsette eventuelt måtte ha vore utsette for, og korleis slike påverknader, eller om mogleg, relasjonar, har resultert i permanente endringar i dei tilsette, og om dette kunne seiast å medføra nedsett eller auka arbeidsinnsats, forståing for arbeidet, tileigning av ny kunnskap og eigenskapar, i tillegg til kva konsekvensar det har hatt for produksjonen.


VITNEUTSEGN 004

Det er ikkje vanskeleg å få gjort dei reine. Den store, synest eg, gir frå seg ei form for nynning, eller er det noko eg finn på? Det er kanskje ikkje det de meiner? Eg veit ikkje om det er føremålet, men er den ikkje hokjønn? Taua er lange, bundne med trådar i blått og sølv. Dei held henne opp med ein lêrtygel i kalvefarga skinn med kvite, tydelege saumar. Eller kva farge har kalvar? Eg har aldri sett ein. Frå magen hennar ein lang lyseraud, ja, kva skal ein kalla det, trevlete plantestikling? Ho tek lengre tid å reingjera enn dei andre. Eg brukar å nytta ein liten kost. Ein dag hadde ho lagt eit egg. Om eg kan få seia noko, så trur eg ikkje at de alltid skal ha henne hengande oppe. Egget vart knust i fallet. Eggemassen låg under henne, og den opptrevla enden av stiklingen låg nede i eggemassen. Eg enda med å fjerna det. Eg fortel fyrst om dette no. Det var kanskje feil. Neste dag var det ei nynning. Høgare, som ein elektrisk dur. Og dagen etter var ho stille. Ho har ikkje sagt noko sidan då. Er det eit tungsinn? Eg brukar begge hendene. Om dei andre har høyrt noko, veit eg ikkje. Eg er her oftast når alle andre søv. Det er ikkje noko problem å få det reint her. Eg har gjort det til mi eiga vesle verd. Eg snakkar til henne medan ho kviler seg. Det ser kanskje ikkje så stort ut her. Det er berre to rom. De vil kanskje seia det er ei lita verd, men ikkje om ein skal gjera reint.


VITNEUTSEGN 012

Eg likar ikkje å gå inn dit. Særleg trea på golvet lèt til å ha ein ibuande vondskap, eller kanskje likesæle. Som om dei i si djupe likesæle ynskjer å skada meg. Eg skjønar ikkje kvifor eg absolutt må røra dei. To av dei er alltid kalde, og så er det éin som er varm. Det skiftar på kven den varme er. Det er som om dei ladar kvarandre opp eller byter på å leggja energien sin i ein av dei andre. Eg kan koma i tvil om det er éin, ein heilskap eller tre. Tre individuelle einingar som kjenner kvarandre. Eg har sett at det er intimitet i dei. Det skremmer meg, eg avskyr det. Eg har sett mange fleire som dei. Det er som om kvar og ein av dei alltid kan vera dei andre. Som om dei eigentleg ikkje eksisterer i seg sjølve, men som ideen om kvarandre. Det kan alltid koma fleire, i klyngjer og bukettar. På fjellsidene kan dei likna ein slags eksem. Men eg seier jo at eg ikkje likar å vera der inne. Dei får meg alltid til å røra dei, sjølv om eg ikkje vil. Dei har eit språk som øydelegg meg når eg går inn dit. Språket er at dei er mange, at dei ikkje er éin, at ein av dei er gjentakinga av dei alle.


VITNEUTSEGN 006

Kva tid byrja draumane? Det må ha vore etter dei fyrste par vekene. I draumen står alle porene i huda mi opne, og eg ser at det i kvar og ei ligg ein liten stein. Eg føler at eg ikkje kan kjenna att meg sjølv. Eg klør og klør huda mi til blods.

